
Ийэбэр  

                                  Ийэм Потапова - Лугинова Наталья Алексеевна  

                                                                               сырдык кэриэһигэр 

Айыыһыт хотунтан 

Алгыһын ылаҥҥын, 

Уол оҕо, кыыс оҕо 

Арчыта буолаҥҥын, 

Биһикпэр бигээҥҥин, 

Биэбэйдээн иитэҥҥин, 

Эн киһи гыммыккар 

Биһирэм иэйиибин 

Эйиэхэ аныыбын. 

Нарынтан нарыммар, 

Кэрэттэн кэрэбэр – 

Күндүттэн күндүбэр – 

Күн күбэй ийэбэр. 

Сүрэҕиҥ сылааһын 

Эн миэхэ анааҥҥын, 

Түүн – күнүс, дьыл – хонук 

Буомнарын ааһаҥҥын, 

Олохпор, дьылҕабар 

Аанньалым буолаҥҥын 

Эн киһи гыммыккар 

Алгыстаах ырыабын 

Анааммын ыллыыбын. 

Нарынтан нарыммар, 

Кэрэттэн кэрэбэр, 

Күндүттэн күндүбэр – 

Күн күбэй ийэбэр. 

 

 

 

 

 

 

 

 

 

 

 

 

 

 

 



 

Иһит дуу, ийэкээм 

                                           Ойуунускайдыы  

Ким этэй мин дьолум, төрөппүт күн ийэм, 

Билбэппин эйигин, мэлдьэспит курдукпун, 

Иһит дуу, ийэккээм, улаатан ол бэйэм 

Бу буоруҥ үрдүгэр суккуллар тойукпун. 

 

Эн миигин аһынан ииҥҥиттэн турдаргын 

Үөрүүнэн утары хардыылыах этим мин. 

“Оҕоккоом, уолчааным, сэгэриэм”,- диэтэргин, 

“Ийэккээм” диэх этим оҕолуу үөрэммин. 

 

Түһэххэр олордон, эмиийгин эмтэрэн 

Биһикпэр, уйабар бигээн да барбаккын, 

Мууһурбут сүрэххин сылааспар ириэрэн 

Оо, сыллаан, убураан дьоллонор буолбаккыан. 

 

Турбаккын, хара буор хамнаппат эйиигин 

Көрдөрбөт сир үрдүн, олохпут сайдарын 

Аһыммат, кыһаммат бу миигин – эн уолгун 

Аттыгар санаарҕаан сүөм түһэн турарбын. 

 

Тулабар барыспыт уҥуохтар тураллар, 

Санньыспыт күлүктээх мастарым хамсыыллар, 

Санньыардаах, аһыылаах ырыаны ыллыыллар, 

Дууһабын кураанах тыалынан үрэллэр. 

 

Иһит дуу, ийэккээм, бүтэһик тылларбын 

Кутурҕан уулара чэпчэппэт дууһабын, 

Суккуйа ытыахпын иҥэрэн ылбаккын, 

Аһыылаах уол оҕоҥ эрэйин билбэккин. 

 

Күлүктээх санаабын эйиэхэ хаалларан 

Барабын, быраһаай, күүтүмэ кэлэрбин, 

Инники көһүтэр олоҕум ыҥыран 

Кэрэҕэ ыралаах мин ыраах барабын. 

